
Қазіргі кезеңде әлемдегі халықтар, мемлекеттер арасындағы байланыстар  жылдан жылға артуда. Халықаралық қатынастар – бұл әлемдік қауымдастықты құрайтын және қоғам өмірінің түрлі жақтарында бір-бірімен өзара әрекеттесетін жекелеген мемлекеттер, ұлттар, халықтар арасындағы байланыстар жүйесі. 
Бүгінде халықаралық қатынастар тек қана кәсіби дипломаттардың қызметінің саласы ғана емес, сондай-ақ ол экономика, құқық, қорғаныс, қауіпсіздік, ғылым, білім және мәдениет салаларындағы шетелдік әріптестермен жемісті ынтымақтастықты жолға қою мен дамыту мүмкіндігі. 
Халықаралық қатынастар саласының мамандарының басты функциясы түрлі елдер өкілдерінің: жеке тұлғалардың, саяси қайраткерлердің, ірі экономикалық компаниялар  өкілдерінің т.б.  өзара әрекеттесуі нәтижесінде пайда болатын халықаралық қатынастарды орнату, қолдау және реттеу болып табылады. Бұл мамандық иелерінің арасында дипломаттар, аудармашылар, гидтер, түрлі сарапшылар, кеңесшілер, менеджерлер бар. Олардың әрқайсысы түрлі елдердің өкілдерімен байланысқа түседі.  
Халықаралық қатынастар саласының мамандарын дайындау қазіргі әлемдік саясат пен экономиканы, өз елінің сыртқы саясатының негізгі қағидаттары мен басым бағыттарын және басқа елдердің саяси дамуы мен сыртқысаяси бағыттарын оқып-үйренуді қарастырады.
Маманның кәсіби қызметінің объектісі халықаралық қатынастар мен сыртқы саясат саласындағы қоғамдық қатынастар, сыртқыэкономикалық, сыртқы сауда саласындағы қызмет, білім беру және инновациялық жүйелер, халықаралық бұқаралық коммуникация құралдарының қызметі, сыртқы саясатты ақпараттық қамтамасыз ету.
Халықаралық қатынастар мамандығын бітірген түлек халықаралық ұйымдар мен бірлестіктердің қызметіне талдау жасай білуі, қазіргі кезеңдегі өз енлінің және басқа да елдердің сыртқы саясаты мен ұлттық қауіпсіздігі сұрақтарын білуі, дипломатияның негізгі әдістері мен тәсілдерін, дипломатиялық стратегия мен тактиканы білуі тиіс. Дипломат мамандығына қажетті негізгі талаптардың бірі – маманның өте жоғары интеллектуалдық білімі және жеке басының қасиеттері. Осындай жеке қасиеттерге мыналарды атауға болады: адамдармен қарым-қатынас жасай білуі, тілдерді білуге деген қабілеті, есте сақтау қабілеті жақсы болуы, шыдамды, келіссөздерді жүргізе алуы, күйзеліске шыдамды, икемді ойлау-қабілеті болуы тиіс және т.б. 
Халықаралық қатынастар мамандығын бітірген түлектер Сыртқы істер министрлігінде, басқа да министрліктер мен ведомстволарда, халықаралық ұйымдардың дипломатиялық өкілдіктерінде, шетелдік компанияларда, бұқаралық ақпарат құралдарында, меншіктің түрлі формаларындағы сыртқысаяси бөлімшелерде, сыртқысаяси қызмет саласындағы коммерциялық компанияларда, қоғамдық ұйымдарда, жергілікті мемлекеттік басқару мекемелерінде, оқу орындарында және т.б. мекемелерде жұмыс жасай алады.
Оқуды бітірген түлектің алғашқыда мынадай қызметтерді атқаруы мүмкін:  атташе, дипломатиялық курьер, консулдық агент, референт, басшының көмекшісі, аудармашы, гид-аудармашы, клиенттермен жұмыс жасайтын маман, белгілі бір ел немесе аймақ бойынша сарапшы, оқытушы, ассистент, әдіскер, БАҚ-тағы қызмет т.б.  
Халықаралық қатынастар саласының мамандарын дайындау «Yessenov University-де» «Халықаралық қатынастар» және «Каспий маңы мемлекеттерінің халықаралық қатынастары» Білім беру бағдарламалары бойынша жүргізіледі. Бұл бағдарламалардың мақсаты: қазіргі жаһандану жағдайында халықаралық қатынастардың түрлі салаларына табысты түрде кіріге алатын, жалпы  халықаралық қатынастар және  Каспий маңы мемлекеттерінің халықаралық қатынастары саласы бойынша сапалы білімі, дағдысы мен шеберлігі бар, жоғары рухани жағынан дамыған, талдау жасай білетін, басқару қабілеттеріне ие бакалавр мамандарын дайындау болып табылады.  
Бұл екі бағдарлама бойынша оқитын студенттер халықаралық қатынастар мамандығының негізгі теориялық пәндерін:  халықаралық қатынастар теориясы мен тарихын, геосаясат негіздерін, халықаралық ұйымдарды, халықаралық қатынастардың өзекті мәселелерін, қақтығыстану мен келіссөздерді жүргізу теориясын, халықаралық және аймақтық қауіпсіздік, халықаралық құқық пен халықаралық экономикалық қатынастар негіздерін, дипломатиялық және консулдық қызметті ұйымдастыру, дипломатиялық және іскерлік этикетті, сондай-ақ Каспий теңізі маңындағы бес елдің: Қазақстан Республикасының, Ресей Федерациясының, Әзірбайжан Республикасының, Түркменстанның, Иран Ислам Республикасының саяси тарихын, саяси және экономикалық жүйелерін, сыртқы саясаты мен халықаралық қатынастарын, әлеуметтік-мәдени даму мәселелерін оқып-үйренеді. 
Жалпы халықаралық қатынастар мамандығының артықшылықтарына келсек, шет тілдерді үйрену мүмкіндігі, кәсіби лексика, аударма теориясы мен тәжірибесі. Осыған сай Есенов университетінде оқу бағдарламасы аясында ағылшын және түрік тілдерін және университетте ашылған корей тілі орталығының негізінде білім алушылардың осы тілді де үйрену мүмкіндігі бар. Бітіруші түлектер әлемнің түрлі елдері мен аймақтарындағы адамдардың өмір сүру жағдайлары туралы кешенді түсінік алады, бұл оларға болашақ кәсіби қызметінде халықаралық әріптестермен тиімді түрде өзара әрекеттесуге мүмкіндік береді. 
Сондай-ақ университетте студенттерді мамандыққа жақындастырудың әдісі ретінде «Халықаралық қатынастар және туризм» кафедрасының аясында «Дипломат» студенттік клубы жұмыс істейді. Бұл студенттердің тәжірибе жинақтауы мен оларда дипломатиялық және ғылыми жұмыс жүргізу дағдыларын, шешендік өнерін, пікірталастар мен келіссөздерді жүргізу шеберлігін қалыптастыруы үшін құрылған алаң. Осы клубтың жұмысы аясында Ақтау қаласындағы шетелдердің консулдары ара-тұра студенттерге дәріс оқиды.  
Халықаралық қатынастар мамандығы бойынша оқуға түсуші талапкерлерге қойылатын негізгі талаптар: толық орта білімінің болуы және оқу топтары негізінен көптілді топтар ретінде құрылатындықтан, оқыту тілдерін (қазақ, орыс, ағылшын тілдерін) жақсы білу.  
Университетте оқу барысында студенттер оқу-танымдық, өндірістік және дипломалды тәжірибелерден өтеді. Сондай-ақ республикалық және  шетелдік жоғары оқу орындарында академиялық ұтқырлық аясында бір семестрге оқу мүмкіндігі бар, бұл, әсіресе, шетелге ұтқырлықпен кеткен білім алушылар үшін шет тілін жетік меңгеруге мүмкіндік береді. Университетіміздегі халықаралық қатынастар мамандығының студенттері осы оқу жылының өзінде Венгрияда және Түркияда академиялық ұтқырлық аясында білім алды. 
Оқуды аяқтағаннан кейін бітіруші түлек мынадай негізгі кәсіби құзыреттіліктерге ие болады: шетел тілдерін еркін меңгереді (ауызша сөйлей біледі және жазбаша коммуникация жасайды); мүдделі қатысушылармен келіссөздер жүргізеді; жаһандық ақпараттық ресурстарды қолдана біледі; халықаралық қатынастар мен сыртқы саясаттың тарихы саласында ғылыми зерттеулер жүргізе алады; Қазақстан Республикасының сыртқы саясаты мен халықаралық қатынастарының өзекті мәселелеріне талдау жасайды; халықаралық қатынастарды моделдейді.
2022 жылы Есенов университетінде  Халықаралық қатынастар саласы бойынша Әзірбайжан Республикасының Баку мемлекеттік университетімен бірге екідипломды білім беру бағдарламасы ашылды. Бұл бағдарлама бойынша оқуды аяқтаған түлектердің Қазақстан Республикасы мен Әзірбайжан Республикасының мемлекеттік және басқа да мекемелерінде жұмысқа тұру мүмкіндігі бар [1].
Сонымен, халықаралық қатынастар мамандығы қызықты және күрделі, өте маңызды мамандық. Осы мамандықты оқып-үйренуге Есенов университетінде де мол мүмкіндіктер бар.

